HARREMANAK ETA ELKAR EKINTZAK
 


Maiztegi Herriko Eskolak, ikastetxe barruan lan egiten duten langileen arteko harremanari garrantzi handia ematen dio. Langileen arteko harremanak oso onak dira, baina garrantzia handiena, logikoki, haurrekin dagoen harremanari ematen diote. Horretarako afektibitateari ematen zaion trataera, oso trataera berezia da. Haurrak asko “ukitzen” dira, hitzaren esanahi onenean, noski. Haurrarengana hurbiltzean, besoa sorbaldaren gainean jartzeak haurrari irakaslearenganako konfiantza ematen dio, adibidez. Nire kasuan 5. mailako ikasleekin afektibitatea ez da hain esanguratsua, baina maila baxuagoetan, haurrak gazteagoak diren mailetan hain zuzen, afektibitate horri garrantzia handiagoa ematen zaio. 
 
IKASLE-IRAKASLE ARTEKO HARREMANA
 
Maiztegi Herri Eskola, eskola euskalduna denez, euskararen aldeko hainbat programen barruan dago eta euskarari arreta berezia ematen dio. Horregatik, ikastetxeko langile guztiek euskaraz egiten dute bai euren artean, baita haurrekin ere. Euskal harreman hori ez da bakarrik eskola barruan ematen, eskola kanpoan ere, eta baita eskola orduetatik kanpora ere haurrekin euskaraz hitz egiteko obligazioa daukate zentroko langileek.
Ikasle eta irakasleen arteko harremana, oso zuzena da, eta horregatik gelan gertatzen den dena zuzenean hitz egiten da eta arazo horri irtenbidea ateratzen saiatzen dira. Ez da arazoa alde batera usten eta gauza lasaitzen denean hitz egiten, arazoa gertatzen denean, egiten ari direna utzi eta arazo hori konpontzen saiatzen dira. 
 
Nire gelan, ikasle eta irakaslearen arteko harremana normalean baino estuagoa da, ikasleak astelehen goizean gelan sartzen direnean, berehala asteburu horretan gertatu zaiena irakasleari kontatzen diote: larunbatean izan zuten partiduan zer gertatu zen, asteburuan gertatutako gauza garrantzitsurenbat,... dena kontatzen diote irakasleari. Horretan goizeko lehen ordu erdia galtzen da, baina ikasleek astea umore onez astea ahalbidetzen dute eta gelaren giroa lasaitu eta hobetzen da. 
 
 
IKASLE-IKASLE ARTEKO HARREMANA
 
Ikasleen arteko harremana, oso ona da. Nire gelako ikasleak, gelan batera egoteaz aparte asteburuetan ere batera irteten dira kalera, bai mutilak baita neskak ere, bakoitza bere aldetik beti ere, hortaz aparte kirol talde berdinetan aritzen dira eta horrek guztiak harremanak oso estuak izatea dakar.
 
Niri tokatu zaidan taldea gainera, nire bizitzan ikusi dudan talderik lasaiena da. Lehenengo egunetan gelako giroa ikusi nuenean, irakasleari galdetu nion ia giro lasai hura ni gelan nengoelako zen eta berak esan zidan talde hori beti izan zela horrelakoa, oso lasaia, alegia. Zentroko beste irakasleei ere galdetu nien ia talde hori betidanik zen horrelakoa eta guztiek baiezko erantzuna eman zidaten. Parte horretatik, zorte ona izan dudala esango nuke, praktiketan ari diren beste gelakide batzuek kontatzen didatenarekin alderatuz.
 
IKASLE-NIRE ARTEKO HARREMANA
 
Hasierako egunetan distantzia bat egon arren, oso arin hartu genuen elkarrenganako konfiantza ikasleek eta nik. Beraientzako ere ez zen erraza izan kurtsoaren erdian irakasle bat gehiago klasean edukitzea eta alde horretatik eskerrak eman behar dizkiet ikasleei, oso arrera ona eman zidatelako, eta egunak aurrera joan ahala irakasle-ikasle harremana baino haratago joan den harremana izan dugulako beraien eta nire artean.
 
Haurrek nirekin konfiantza hori hartzeko, lehenengo pausoa pertsona “helduak” eman behar duela uste dut eta horretarako, beraien gustuko gauzei buruz hitz egiten nien eta berehala hartzen zuten konfiantza eta denetarik kontatzera heltzen ziren. Argi dago, haur batekin ezin duzula heldu batekin eduki dezakezun elkarrizketa bat eduki, ezin duzulako gai berdinotaz hitz egin, eta batzuetan elkarrizketak gauza arraroei buruz baziren ere, haurrak gustura zeudenez, gai horietaz hitz egiten ari ziren bitartean, haurrak pozik ikusten nituenez, beraiek nahi zuten gaiari buruz hitz egiten genuen.
 
 
Gainera atsedenaldietan haurrekin jolastera joaten nintzenez, harremana estutzen joan zen, eta horrek harremana hobetu egin zuen, momentu batzuetan kidetasun giroa ere sortzen zen, haurren eta nire artean.
 
IRAKASLE-IRAKASLE ARTEKO HARREMANA
 
Irakasleen artean, beti euskaraz hitz egiten dute, ikasleek euskaraz hitz egitea nahi badute lehenengo irakasleen eredua ikusi behar dute eta horretarako ezinbestekoa da irakasleen arteko harremana euskara hutsean izatea.
 
Astean behin, ziklo bakoitzeko irakasle guztiak biltzen dira zikloka eta bertan beraien ekarpenak eta zalantzak plazaratzen dituzte eta zalantza eta ekarpen horiek ziklo bakoitzeko koordinatzaileek jasotzen dituzte. 
 
Asteko beste egun batean, ziklo bakoitzeko koordinatzaileak biltzen dira eta irakasle bakoitzak dituen ekarpenak eta zalantzak plazaratzen ditu, irakasleen hitza galdu ez zedin.
 
Zuzendaritzarekin ere harreman oso estua daukate irakasle guztiek eta euren laguntza eta sostengua ematen saiatzen dira, euren esku dagoen dena eginez.
 
IRAKASLE-NIRE ARTEKO HARREMANA
Nirekin zegien irakaslearekin harreman oso ona eduki dut lehenengo egunetik, tipo majoa eta oso irekia delako eta lehenengo egunetik gertutasun handia erakutsi zuelako nireganako harremanean.
 
Koldok, nirekin egon den irakasleak, egun horretan zehar egin behar zutenaren gidoi bat erakusten zidan nik jakin nezan egun horretan egingo genuena. Gidoi hori ez zuen goitik behera jarraitzen, aldaketaren bat egin behar bazuen, egiten zuen, inolako arazorik gabe. Gidoi hori edukitzeak klaseak aurrera eramatea ahalbidetzen zuen klasean egin beharrekoa argi baitzuen irakasleak.
 
Nirekin egon den irakaslearekin ez ezik, beste irakasleekin ere harreman oso ona izan dut. Txikitan eskola horretara joaten nintzenez irakasle ia guztiak ezagutzen nituen eta horrek harremana hobetu zuen, edo behintzat hasierako harreman hori erraztu egin zidan. Zuzendaritzako jendearekin ere harreman paregabea izan dut eta baita eskolako beste langileekin (garbitzaileak, jantokiko langileak,...) ere.
